
ЗАХИДАЛ 129

	 

	ЗАРИМ НЭРТ ЗОХИОЛЧИД

	 

	1933 оны хоёрдугаар сарын 1

	 

	Чамд өчигдөр Герман улс байгуулагдсан тухай бичсэнийхээ дараа арван есдүгээр зууны эхэн үед байсан нэгэн гайхамшигт герман хүний тухай би юу ч дурдалгүй өнгөрснөө гэнэт санав. Тэр бол алдар цуут зохиолч Гёте бөгөөд түүний нас барсны зуун жилийн ойг хэдхэн сарын өмнө Герман даяар тэмдэглэн өнгөрүүлсэн билээ. Тэгээд ч ер нь тэр үед Европт байсан нэрт зохиолчдын талаар чамд зарим зүйлийг хэлж өгөх юм сан гэсэн санаа надад төрсөн юм. Гэвч энэ бол миний хувьд хэцүү сэдэв юм, учир нь би тэр тухай бичсэнээрээ гагцхүү юм мэдэхгүйгээ л харуулах болно. Нэрд гарсан зохиолчдын нэрийг зүгээр нэг тоочоод байвал тэнэг хэрэг, түүнээс илүү юм хэлэх гэдэг хэцүү хэрэг. Би английн утга зохиолын талаар тун бага юм мэддэг, европын бусад орны утга зохиолын талаар гэвэл зарим нэг орчуулга хийснээс өөр юм байхгүй. Тийм болохоор би яах билээ?

	Энэ талаар ямар нэгэн юм заавал хэлэх нь чухал гэсэн бодол намайг эзэмдэн, ердөө ч салж өгсөнгүй. Би чамайг тэр гайхамшигт орноор хол дагуулан явж чадахгүй ч гэсэн ядаж тэнд хүрэхэд нь замчлах юм сан гэж бодсон билээ. Яагаад гэвэл урлаг, утга зохиол олон түмний үйл бүтээлийг гадна талаас нь харахаас илүү уг үндэстний санаа бодлыг гүнээ танин мэдэх боломж олгодог юм. Урлаг, утга зохиол цаг зуурын тачаал, элдэв хэлбэрүү санаанаас ангид бидний сэтгэлийг бэлчээж тэнүүн тэнэгэр сэтгэлгээнд хөтөлдөг юм. Гэвч өнөө үед яруу найрагчид, зураачдыг маргаашийн дуучид гэж үзэх нь ховор, тиймээс ч нэг их тоохгүй явдал байна. Хүндэтгэдэг юмаа гэхэд ихэвчлэн үхсэн хойно нь сая сэрдэг байна.

	Тийм учраас би хэдхэн цөөн зохиолчийн нэрийг дурдаж ярья, тэдний заримыг чи магад сайн мэддэг байх. Тэгэхдээ би зөвхөн тэр зууны нэгдүгээр хагаст байсан хүмүүсийг, чамд амтыг нь авхуулах л зорилгоор хэлэх гэж байгаа хэрэг шүү дээ. Харин арван есдүгээр зууны үед европын олон орон утга зохиолын баялаг сан хөмрөгтэй болсон байсныг мартаж болохгүй билээ.

	Гёте бол үнэндээ 1749 онд төрсөн учир арван наймдугаар зууны үед хамаарах хүн боловч өвгөн буурал болтлоо амьдарч, наян гурван нас хүрсэн болохоор арван есдүгээр зууны гуравны нэгийг давтайяа дуусгасан хүн юм. Гёте европын түүхийн хамгийн бургилуун үед амьдарч, Наполеоны арми түүний эх оронд халдан ирэхийг нүдээр үзсэн хүн юм. Түүний амьдралд гашуун зовлон ихэд тохиолдсон боловч түүнийг оюун сэтгэлийнхээ хүчээр даван туулж, зовууриас ангижран яваандаа тайван төвшин амьдрах болсон ажээ. Гётег бүр жар гарсан үед нь Наполеон түүнтэй анх уулзжээ. Гётетэй хаалган дээр уулзаад түүний энгийн төлөв төрх, нүүр царай, тайван тогтуун бөгөөд хурц тунгалаг харц, элдэв маяггүй төгс төв байдлыг хараад Наполеон өөрийн эрхгүй «Энэ бол ёстой хүн!» хэмээн дуу алдаж байжээ. Гёте олон юм сонирхсон, хийж оролдсон бүхэндээ гарамгай амжилт гаргасан хүн юм. Гёте бол гүн ухаантан, яруу найрагч, жүжгийн зохиолч, бас шинжлэх ухааны янз бүрийн салбарт судалгаа шинжилгээ хийсэн эрдэмтэн хүн юм. Энэ бүхнээс гадна бас германы нэг жижиг вант улсын сайдын хувьд практик ажил хийжээ. Харин зохиолчийн хувиар хамгийн их нэрд гарсан бөгөөд хамгийн алдарт зохиол нь «Фауст» юм. Гёте бүр амьд ахуйдаа нэр нь алдаршиж, утга зохиолын хувьд нутгийнхан нь түүнийг бараг бурхан мэт үзэх болсон байжээ.

	Гётегийн үеийн хүн гэвэл түүнээс арай залуухан, мөн аугаа их зохиолч Шиллер байв. Тэр хоёроос арай залуухан германы нэрд гарсан бас нэг яруу найрагч бол яруу сайхан уянгын шүлэг бичдэг Гейне байлаа. Гёте, Шиллер, Гейне гурав бол Эртний Грекийн сонгодог соёлын нөлөөг гүнээ шингээсэн хүмүүс байлаа.

	Герман эрт дээр үеэс гүн ухаантнаараа нэрд гарсан орон тул хэдийгээр чи нэг их сонирхохгүй байж болох ч гэсэн хоёр гурван хүнийг нэрлэж хэлэхэд илүүдэхгүй биз. Харин гүн ухааныг сонирхогч хүн тэдний бичсэн номыг аль болохоор уншихыг хичээх нь чухал юм, яагаад гэвэл тэр бол ойлгоход хэцүү хийсвэрлэн сэтгэх аргаар бичсэн байдаг. Тэглээ ч гэсэн тэдний номыг уншихад сонирхолтой бөгөөд сургамжтай, хамгийн саруул бодол санааг агуулах тул түүгээр дамжин үзэл санаа яаж хөгжиж ирснийг ойлгож болох билээ. Иммануил Кант бол арван наймдугаар зууны үеийн германы том гүн ухаантан бөгөөд тэр наян нас хүрч арван есдүгээр зууны эхэн хүртэл амьдарчээ. Өөр нэг их гүн ухаантан нь Гегель байлаа. Тэр Кантын дараа амьдарч байжээ. Тэр коммунизмын эцэг Карл Маркст ялангуяа гүн ухааны талаар их нөлөө үзүүлсэн гэж ярилцдаг ажгуу.

	Арван есдүгээр зууны эхэн үед ялангуяа Англид үлэмж олон тооны гайхамшигт яруу найрагчид төрөн гарчээ. Оросын хамгийн алдартай үндэсний яруу найрагч Пушкин бас тэр үед амьдарч байлаа. Тэр залуугаараа буудалцаан хийж амь алджээ. Францад мөн хэсэг яруу найрагчид байснаас би энд зөвхөн хоёрынх нь нэрийг дурдъя. Түүний нэг нь Виктор Гюго байв. 1802 онд төрсөн, мөн Гётегийн нэгэн адил наян гурав хүртэл насалж, мөн Гётегийн нэгэн адил өөрийн орны утга зохиолд бараг бурхан мэт өргөмжлөгдөж байжээ. Зохиолчийн хувьд, төрийн зүтгэлтний хувьд ч тэр олон янзын ажил хийж явжээ. Тэр бээр бүр бага залуугаасаа роялист үзэлтэн болж, бараг хаант засгийн талыг баримтлагч байжээ. Тэгээд 1848 онд бүгд найрамдах үзэлтэн болох хүртлээ түүний үзэл санаа алхам алхмаар өөрчлөгдсөөр байсан байна. Луи Наполеон богинохон зуур тогтноод өнгөрсөн Хоёр дахь бүгд найрамдах улсын ерөнхийлөгч болсныхоо дараа бүгд найрамдах үзэл баримталсны учир Гюгог цөллөгт явуулж байжээ. Виктор Гюго 1871 онд Парисын Коммуныг дэмжин тэмцэж байжээ. Тэр хэт барууны хуучныг баримтлагч үзэлтнээс аажмаар, тэгэхдээ эргэлтгүйгээр хэт зүүн социализмын үзэл баримтлах болжээ. Ихэнх хүн насан ахихын хамт хуучныг баримтлагч, харгис үзэл баримтлагч болдог байтал Гюго огт урвуу эргэсэн байна. Гэвч Гюгогийн тухай бид зохиолчийнх нь хувьд сонирхож байгаа бөгөөд тэр бол агуу их яруу найрагч, роман ба жүжгийн зохиолч байлаа.

	Миний нэрлэж хэлэх гэсэн хоёр дахь франц хүн бол Оноре де Бальзак юм. Тэр Виктор Гюгогийн үеийн хүн боловч түүнтэй огт төсгүй билээ. Бальзак шилдэг романч бөгөөд амьдралынхаа богинохон хугацаанд тоймгүй олон роман бичжээ. Түүний зохиол хоорондоо холбоотой, баатрууд нь нэг л хүн байх нь их байдаг. Тэр бээр бичсэн романуудаараа тухайн үеийнхээ Францын амьдралыг бүх талаас нь харуулахыг зорь

	сон тул бүх романаа нийтэд нь «Хүний инээдэмт явдал» хэмээн нэрлэжээ. Тэр бол их л учиртай санаа бодол байлаа. Бальзак хэдийгээр олон цаг сууж нөр их хөдөлмөрлөсөн боловч өмнөө тавьсан их зорилтыг бүрнээ биелүүлж эс чаджээ.

	Арван есдүгээр зууны эхээр Англид гурван гайхалтай залуу яруу найрагч тодрон гарчээ. Тэд нэг үед амьдарч байгаад гурван жилийн дотор дараалан нас баржээ. Тэр бол Китс, Шелли, Байрон гурав билээ. Китс гачигдаж дутагдах, тохьгүй муу амьдралын зовлон үзсэн бөгөөд 1821 онд түүнийг хорин зургаан настайдаа Ромд нас барахад цөөн хүн таньж мэддэг байлаа. Хэдий тийм боловч тэр яруу найргийн хэд хэдэн сайхан бүтээлийг туурвижээ. Китс гарлын хувьд дунд ангийн хүн бөгөөд тийм хүнд л мөнгөөр гачигдахын зовлон зохиол бүтээлийнх нь замд саад болж байсан болохоор хоосон ядуу хүн яруу найрагч, зохиолч болно гэдэг хэчнээн хэцүү хэрэг байх сан билээ. Кембрижэд одоо ажиллаж байгаа английн утга зохиолын профессор энэ талаар хэдэнтээ онож хэлсэн байдаг.

	«Бидний энэ нийгэмд ядуу яруу найрагч хүн ямар нэгэн зүйлээр гачигдаж дутагдах аваас хоёр зуун жилийн өмнө ч, өнөө үед ч амжилт олох өчүүхэн ч боломжгүй нь огт эргэлзээгүй хэрэг. Надад итгэ, би бараг арван жил барагцаалбал гурван зуун хорин бага сургууль дээр ажиглалт хийлээ. Бид ардчиллын тухай элдвийг чалчиж болно, гэвч хэрэг дээрээ Английн ядуу хүүхдүүд биеэ дааж, оюуны эрх чөлөөт утга зохиолын их бүтээлээр үр шим нь илэрдэг гэдэгт Афины боолын хүүгээс илүү итгэж болно гэж үү» хэмээн бичсэн байна.

	Яруу найраг, үргэлжилсэн үгийн зохиол, ер нь соёл бол чинээлэг ангийнхны онц эрхэнд байдгийг бид мартагнадаг учраас би үүнийг энд иш татсан юм. Ядуу хүний урцанд яруу найраг, соёлын байх газар байхгүй. Тэр бол өлөн хоосон ходоодонд зориулагдсан зүйл биш байдаг. Тийм учраас манай өнөө үеийн соёл гэдэг маань чинээлэг хөрөнгөтнүүдийн ухамсрын тусгал болж байгаа юм. Ажилчин хүн нийгмийн өөр системийн нөхцөлд соёлоор баясан цэнгэж. соёлын амт шимтийг хүртэх нөхцөл, чөлөөт цаг бий болсон үед л сая соёлын талаар том өөрчлөлт хийж болох билээ. Өнөө үед Зөвлөлт Орос оронд л тийм өөрчлөлт хийгдэж байгааг сонирхон ажиглаж болох байна.

	Үүнээс үзэхэд Энэтхэг орон сүүлийн хэдэн үеийнхний турш соёлын талаар хоцрогдоход хүрсэн нь манай ард түмэн хэт ядуу зүдүү байсантай ихээхэн холбоотой болох нь тодорхой юм. Идэх хоолгүй хүнд соёлын тухай ярина гэдэг бол доромжилсонтой адил хэрэг. Ядуу зүдүү байдлын тэр ул мөр идэж уухаар харьцангуй хангалттай цөөн хүмүүст хүртэл халдварласан учраас өнөөгийн Энэтхэгт байгаа тийм ангийнхан хүртэл маш соёлгүй байгаа нь харамсалтай. Харийн дарангуйлал, нийгмийн хоцрогдол бидэнд юутай их хор уршиг тарьсан хэрэг билээ! Тэгэхдээ л Энэтхэг орон нийтээр тийм ядуу зүдүү байсан хэр нь Ганди болон Раавиндранат Таагуур зэрэг их хүмүүс, соёлын нэрт төлөөлөгчдийг төрүүлэн гаргаж чадсан юм.

	Би ярих гэсэн сэдвээсээ халиад явчихлаа. Шелли бол асар их сэтгэл татах чадалтай хүн байжээ. Гал цогтой тэр хүн бүр залуугаасаа бүх талаар эрх чөлөөтэй байхыг хамгаалан тэмцэж байжээ. Тэр бээр «Шашингүйн үзэл чухал» гэсэн зохиол бичсэн учир Оксфордын их сургуулиас хөөгджээ. Тэр бээр (Китс бас тийм байсан) богинохон зуур амьдрахдаа яруу найрагч хүнд байдгийн нэгэн адил амьдралын бэрхшээлийг үл хайхран оргилуун ундрах онгодын хүчинд автан өндөрт халин нисжээ. Тэр Китсийн нас барсны хойтон жил нь Италийн эргийн ойролцоо усанд живж үхжээ. Чи өөрөө төвөггүй бүгдийг олж уншиж мэдэж болох тул түүний алдарт найраглалуудын тухай ярих хэрэггүй биз. Гэвч би энд нэг жижигхэн шүлгийг нь эшлэл болгож авъя. Энэ бол шилдэг сайн шүлэг нь биш ч гэсэн үүнд орчин үеийн соёлт ертөнцөд ядуу ажилчин хүн бараг эртний боолуудын адил тэсэхүйеэ хүнд нөхцөлд амьдран байгааг дүрслэн харуулжээ. Энэ шүлгийг бичсэнээс хойш зуу гаруй жил өнгөрсөн боловч тэр нь өнөөдрийн байдалд бүрнээ нийцэж байгаа билээ. Шүлгийн нэр нь «Анархи ёсны баг» юм.

	 

	Боолын ёсоор амьдарч байгаа бол чи,

	«Боолчлол» гэсэн үг ч гэлээ

	Энэлж шаналах нэр болж байгаа бол,

	Эрх чөлөө гэж юу нь байх билээ?

	Өдөр бүр хүнд хөдөлмөр хийж,

	Үмххэн хоолоор гол зогоож байна чи

	Төрсөн биеэ тарчлааж

	Түмэн зовлон амсаж байна чи

	Хүрз, мэс, ээрүүл, анжсаа

	Хаяад орхиоч түр зуурхан,

	Хөөрхий чамгүйгээр эзнийг чинь 

	Хэн аварч тэжээх бол оо?

	Энэхэн мөчийг ч аваад үз

	Эхнэр хүүхэд чинь талхигдаж байна.

	Өвлийн жихүүн салхи алгадан үлээж

	Үй олноороо өлбөрөн үхэж байна

	Хөл дороо хэвтэн байгч

	Хав нохойд хаяад өгчихдөг 

	Эзэд ноёдын хоолны шавхрууг 

	Энгүй өлсөхдөө идэж байна, чи

	Харгис эзний хэлсэн болгоныг 

	Харамгүй зүтгэн хийж чи,

	Боолын үзэлдээ хүлэгдэн

	Бодож санахаа ч мартаж, чи

	Хааяа нэг гомдол эрлээ ч 

	Харгис зант тэр ер хөдлөхгүй,

	Харин ч араатны тэр сүрэг 

	Хайрт эхнэртэй чинь чамайг 

	Хатуу газар няц дэвсэлж

	Хамаг цусыг чинь холиод өгнө.

	 

	Байрон бас эрх чөлөөг магтан дуулсан сайхан шүлэг бичиж байсан, тэгэхдээ Шеллийн адил эдийн засгийн агуулгатай биш, харин үндэсний эрх чөлөөг л магтан дуулсан байдаг. Байрон Шеллийн нас барснаас хойш хоёр жилийн дараа Түрэгийн эсрэг Грекийн үндэсний чөлөөлөх дайнд оролцож яваад нас барсныг чамд бичиж байсан билээ. Хүнийх нь хувьд би Байроныг хэлбэрүү үздэг ч гэсэн түүнд нөхөрсөг ханддаг юм. Учир нь тэр миний сурч байсан Харроугийн бага сургууль, мөн Кембридж дэх Тринитийн их сургууль дээр ирж байсан юм. Тэр Китс, Шелли хоёрыг бодвол бүр залуугаасаа нэрд гарч, Лондоны олон нийт түүнээс удтал салж чадахгүй байсан боловч сүүлдээ мартаж орхисон юм.

	Тэр үе хавилдуу бас хоёр нэртэй яруу найрагч туурвиж байсан бөгөөд тэд түрүүчийн гурван залуугаас их урт насалжээ. 1770˗аас 1850 он хүртэл амьдарч ная насалсан Вордсвортыг английн агуу их яруу найрагчийн нэг гэж үздэг. Тэр байгальд их дуртай учир яруу найргийн ихэнх нь байгалийн уянга байдаг. Нөгөө нэг нь Колриж байлаа. Түүний зарим шүлэг нь нэн сайн.

	Арван есдүгээр зууны тэргүүн хагаст бас бүтээлээ туурвиж асан нэртэй гурван романч байлаа. Тэдний дотор хамгийн ахмад нь Вальтер Скотт бөгөөд түүний бичсэн «Уеверли» гэсэн цуврал роман их таашаагджээ. Тэдний заримыг чи уншсан байх. Хүүхэд ахуй цагт тэдгээр зохиол надад их таалагдсаныг би санаж байна, гэвч нас ахихад таашаал өөр болох тул одоо унших аваас лав уйтгартай байх байх. Нөгөө хоёр романчид нь Теккерей ба Диккенс нар юм. Тэр хоёр Скоттоос ч давуу улс байсан гэж боддог. Тэр хоёр хэдийн чиний нөхөд болсон байх гэж найдна. Теккерей 1811 онд Гальгадаад төрж, тэнд тав, зургаан жил суужээ. Түүний зарим номд энэтхэгт байсан төлөөний түшмэдийн тухай, өөрөөр хэлбэл асар их хөрөнгө зоорь хуримтлуулан баяжиж аваад ааш зан нь хувиран зугаа цэнгэлийнхээ мөр хөөхийн тулд Англи руугаа буцдаг байсан Энэтхэгт ирсэн англичуудыг бодит байдлаар нь дүрслэн харуулсан байдаг.

	Арван есдүгээр зууны тэргүүн хагаст амьдран байсан зохиолчдын тухай миний ярих гэсэн зүйл ингээд л болох нь тэр. Тийм том сэдэв гэхэд дэндүү бага байгаа биз. Хэрэв сэдвээ мэддэг хүн байсан бол тэдний тухай сонирхолтой юм их бичиж, бас тэр үеийн хөгжим ба урлагийн талаар чамд маш их юм хэлж өгөх байсан нь мэдээж хэрэг. Энэ бүхэн бол өгүүлэгчийн чадвар, мэдлэг шаардах асуудал, би тэгж эс чадах тул баттай хөрсөн дээрээ лавтай зогсох нь дээр бус уу.

	Би энэхүү захидлаа Гётегийн «Фауст» шүлгээр дуусгая. Түүнийг герман хэлнээс орчуулсан нь энэ.

	 

	Ээ халаг ээ халаг!

	Энгүй сайхан ертөнцийг чи

	Бүдүүн хадуун гараараа

	Бусниулан эвдлэн сүйтгэж,

	Хувилгаан тэнгэрт хөнөөгдсөн түүнийг

	Хөлийн дор хөсөрт унагалаа

	Ингээд дуулгаварт зардас бид чинь

	Энэ сайхны хөнөөгдсөнд харуусан

	Эхэр татан уйлан орчлон байж

	Эрхэм түүний сэгийг аван

	Эгээршгүй гаслант харанхуй руу одном...

	Тэгээд

	Хүчирхэг, хөрст дэлхий минь чи дахин сэргэ!

	Хосгүй, илүү сайхан шинэ ертөнцийг

	Харьшгүй хатан зүрхэндээ чи бүтээ

	Ухааран сэхээрсэн шинэ амьдралыг чи эхэл

	Ундрах шинэ дуугаа чамдаа өргөе гэж 

	Уйтгарт авсан бид бүгдээрээ залбирнам.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

